
ABSTRAK 

Strategi lonjakan Graduan TVET Berkualiti di dalam Pelan Pembangunan Pendidikan 
Malaysia: Pendidikan Tinggi 2015-2025 (PPPM PT) dibangunkan kerana kesedaran 
Kementerian Pendidikan Malaysia (KPM) untuk meningkatkan enrolmen TVET dengan 
sasaran seramai 656,000 graduan menjelang 2025. Namun demikian, enrolmen pelajar 
aliran TVET pada masa kini didapati tidak mencukupi dalam10 daripada 12 sektor 
Bidang Ekonomi Utama Negara (NKEA). Tujuan kajian ini ialah untuk menganalisis 
strategi yang relevan untuk diimplementasi untuk merealisasikan aspirasi lonjakan 
Graduan TVET Berkualiti melalui empat aspek analisis dasar iaitu permasalahan, 
pemilihan, pemerhatian dan pencapaian. Kajian ini merupakan kajian kualitatif yang 
menggunakan kaedah protokol temu bual dan analisis dokumen dengan bersandarkan 
kepada Model of Policy Analysis (Dunn, 1994). Seramai 18 orang peserta kajian yang 
terdiri daripada kumpulan pentadbir institusi, tenaga pengajar dan wakil industri telah 
ditemu bual dengan berpandukan protokol temu bual separa berstruktur. Dapatan kajian 
telah mengenalpasti permasalahan dan isu utama TVET di Malaysia antaranya ialah 
pertindihan tadbir urus, kurang kesediaan kerjaya, kurang kemahiran insaniah, kurikulum 
tidak berorientasikan industri, perubahan teknologi, kompetensi tenaga pengajar, 
kerjasama industri, hala tuju kerjaya yang tidak jelas dan persepsi negatif terhadap 
TVET. Dapatan bagi aspek pemilihan pula mendapati strategi seperti kerjasama strategik 
institusi-industri, pemurnian tadbir urus, pemerkasaan kemahiran insaniah graduan, 
program kompetensi tenaga pengajar dan program promosi TVET mampu 
menyelesaikan permasalahan semasa dan isu utama TVET. Analisis bagi aspek 
pemerhatian telah mengenalpasti antara impak semasa pelaksanaan strategi ialah 
berkaitan peruntukan, pembiayaan pengajian, skim latihan kemahiran, program 
peningkatan kemahiran dan latihan semula yang melibatkan tenaga pengajar. Kajian ini 
juga telah mengenalpasti strategi baharu yang boleh dilaksanakan bagi mencapai objektif 
lonjakan Graduan TVET Berkualiti seperti pengesanan kecenderungan pelajar, 
pembudayaan inovasi, program promosi TVET yang berterusan, pemerkasaan tenaga 
pengajar dan pendedahan bidang keusahawanan. Justeru kajian ini diharapkan boleh 
memberikan implikasi terhadap teori pelaksanaan dasar secara hibrid sekali gus 
menyumbang kepada perancangan dan pelaksanaan strategi TVET yang lebih berkesan. 

ANALYSIS OF ISSUES AND STRATEGY ON QUALITY TVET GRADUATES 
POLICY AT MALAYSIA SKILLS TRAINING INSTITUTES 

ABSTRACT 

The strategy for the shift of Quality TVET Graduates in the Malaysian Education 
Blueprint: Higher Education 2015-2025 (MEB HE) was developed due to the awareness 
of the Malaysian Ministry of Education (MOE) to increase TVET enrolment by 2025 
with a target of 656,000 graduates. However, student enrolment in the TVET stream is 
currently found to be insufficient in 10 of the 12 National Key Economic Areas (NKEA) 
sectors. The objective of this study is to analyse the relevant strategies to be implemented 
to achieve the aspirations of the shift of Quality TVET Graduates through four aspects 
of policy analysis, namely policy problems, preferred policies, observed outcomes and 
policy performance. This study is a qualitative study which utilised interview protocol 
and document analysis technique based on the Model of Policy Analysis (Dunn, 1994) 
through retrospective approach. A total of 18 participants consisting of institutional 
administrators, teaching staff and industry representatives were interviewed based on a 
semi-structured interview protocol. The findings of the study have identified the 
problems and main issues of TVET in Malaysia, including overlapping governance, lack 
of career readiness, lack of soft skills, non-industry-oriented curriculum, technological 
change, teacher competence, industry collaboration, unclear career path and negative 
perception towards TVET. Findings for the preferred policies aspect found that strategies 
such as institution-industry strategic collaboration, refining of governance, empowering 
graduates’ soft skills, teacher competency programs and TVET promotion programs are 
believed to be able to solve TVET problems. The analysis of observed outcomes aspect 
has identified that among the impacts during the implementation of the strategy are 
related to allocations, study funding, skills training schemes and; reskilling and retraining 
programs involving teaching staff. This study has also identified new strategies that can 
be implemented to achieve the objective of Quality TVET Graduates such as student’s 
tendencies test, promoting innovation, continuous TVET promotion programs, 
enhancing teaching staff and introducing entrepreneurship for TVET graduates. 
Therefore, this study is expected to give implications to the theory of hybrid policy 
implementation, thereby contributing to the planning and implementation of a more 
efficient TVET strategies. 

PENGENALAN 

1.1 Pengenalan 

Dalam bab pertama ini, bahagian latar belakang kajian akan menghuraikan proses 

penggubalan Pelan Pembangunan Pendidikan Malaysia Pengajian Tinggi (PPPM) (PT) 

daripada peringkat awal hinggalah ke peringkat pelaksanaannya. Seterusnya, lonjakan 

dan strategi dalam PPPM (PT) yang dipilih di dalam kajian ini akan dijustifikasikan. 

Bahagian ini juga akan membuat soroton sejarah berkaitan Technical and Vocational 

Education Training (TVET) di negara ini. Fokus utama bab ini ialah penyataan masalah 

iaitu berkaitan kepentingan mengenalpasti permasalahan TVET, kepentingan 

mengenalpasti cadangan solusi penyelesaian permasalahan TVET dan kepentingan 

mengenalpasti strategi yang boleh diimplementasi bagi mencapai objektif graduan 

TVET berkualiti. Fokus utama lain di dalam bab pertama ini ialah objektif dan soalan 

kajian yang berpaksikan kepada model analisis dasar oleh Dunn (1994 dalam Dunn, 

2014) yang dilihat pengkaji sebagai lebih baharu dan holisitik untuk diimplementasi di 

dalam kajian ini. Bab ini turut menghuraikan kerangka teori dan kerangka konseptual 

yang bakal dijalankan pengkaji selain menjelaskan kepentingan kajian, limitasi yang 

wujud serta definisi operasi yang digunakan dalam keseluruhan kajian. 

1.2 Latar Belakang Kajian 

Pada tahun 2013, Kementerian Pendidikan Malaysia (KPM) telah memulakan proses 

kajian semula Pelan Strategik Pengajian Tinggi Negara (PSPTN). Dalam fasa pertama 

ini, KPM telah menjalankan semakan semula kepada terhadap prestasi dan kemajuan 

PSPTN. Selanjutnya, dalam fasa kedua PSPTN yang dijalankan pada tahun 2014, pihak 

kementerian telah merangka konsep yang mengandungi 10 lonjakan untuk memacu 

sistem pengajian tinggi di Malaysia ke aras yang lebih tinggi. Konsep ini seterusnya 

telah membentuk draf Pelan Pembangunan Pendidikan Malaysia Pengajian Tinggi atau 

ringkasannya PPPM (PT).  

Kemudiannya, menerusi fasa terakhir yang dijalankan pada penghujung 2014 

sehingga awal 2015, KPM telah membuat perincian bagi 10 lonjakan yang digariskan 

dan seterusnya memuktamadkan PPPM (PT) 2015-2025 setelah dipersetujui kabinet 

pada masa tersebut. Dalam membentuk PPPM (PT) 2015-2025, ia telah dibangunkan 

secara koloboratif melalui siri rundingan yang disertai pelbagai pihak antaranya pakar 

pendidikan Malaysia, pentadbir universiti, komuniti akademik, persatuan yang 

mewakili sektor industri dan majikan, agensi berkaitan, ibu bapa, pelajar dan orang 

awam. Fasa pembentukan PPPM (PT) dapat dilihat dengan lebih jelas melalui rajah 

yang di bawah: 

Rajah 1.1. Fasa-fasa pembentukan Pelan Pembangunan Pendidikan Malaysia Pengajian 
Tinggi PPPM (PT) 2015-2025  

Menerusi PPPM (PT) 2015-2025, KPM telah menggariskan sepuluh lonjakan 

yang bertujuan mencapai aspirasi sistem dan aspirasi pelajar (Ringkasan Eksekutif 

PPPM PT, 2015). Lonjakan-lonjakan ini berhasrat mendorong kecemerlangan 

berterusan dalam sistem pendidikan tinggi negara sekali gus melaksanakan strategi-

strategi yang dirasakan bersesuaian untuk menangani isu pendidikan tinggi seperti 

kualiti, kecekapan dan situasi semasa global. Dapat dilihat, matlamat impak 

transformasi dalam PPPM (PT) 2015-2025 ini mensasarkan lima kelompok iaitu pelajar, 

komuniti akademik, pemimpin IPT, industri dan KPM sendiri. Melalui pelan ini, 

transformasi pelajar dilihat berpeluang mengikuti program pengajian yang berkualiti 

dengan objektif menjadikan mereka sebagai pelajar yang berakhlak dan berilmu yang 

siap siaga dengan pasaran kerja dan cabaran abad ke-21. Komuniti akademik pula akan 

berpeluang meningkatkan kerjaya dengan laluan yang berbeza dan mendapat hak 

membuat keputusan yang lebih luas dalam hal yang membabitkan kurikulum dan 

pentadbiran. Seterusnya, pemimpin IPT awam pula akan diberi hak membuat keputusan 

yang lebih besar sekali gus dapat memberikan tumpuan kepada perkara lebih utama 

melibatkan pengurusan prestasi, jaminan kualiti dan keberhasilan (outcome).  

2013
•Kajian semula 
Pelan Strategik 
Pengajian Tinggi 
Negara (PSPTN) 

2014
•KPM merangka 
konsep 10 
lonjakan dalam 
PPPM (PT) 2015-
2025

2015
•KPM telah 
memuktamadkan 
10 lonjakan 
dalam PPPM 
(PT) 2015-2025 
setelah 
dipersetujui 
kabinet 

Sementara itu, transformasi dalam PPPM (PT) 2015-2025 ini juga 

memanfaatkan industri di mana industri akan mendapat graduan yang berilmu dan lebih 

bersedia dari segi kemahiran, perilaku, sikap, pemikiran yang bersesuaian dengan 

kehendak industri. Industri juga akan berpeluang untuk bekerjasama dengan KPM dan 

IPT untuk menyelesaikan masalah semasa yang dihadapi di mana industri boleh 

menyumbang peranan mereka dalam rantaian nilai pendidikan iaitu penyediaan dan 

penyampaian kurikulum, penempatan graduan, inovasi, penyelidikan, pembangunan 

dan pengkomersilan. Pada akhirnya, KPM sendiri akan menerima impak transformasi 

ini iaitu dapat memberi tumpuan kepada peranan sebagai pembuat dasar dan pengawal 

selia dalam pendidikan tinggi yang seterusnya dapat mengurangkan birokrasi dan 

pengurusan mikro terhadap IPT. Impak terbesar yang diterima KPM ialah peluang 

bekerja dalam persekitaran kolaboratif dan telus, di mana silo dan pertindanan antara 

bahagian dapat dihapuskan sekali gus memperkemas peranan dan fungsi setiap bahagian 

di KPM. 

Di dalam pelan tersebut, Lonjakan 1,2, 3 dan 4 di dalam PPPM (PT) 2015-2025 

menumpukan kepada keberhasilan institusi pendidikan tinggi sama ada akademik 

ataupun bidang Technical and Vocational Education Training (TVET),  manakala 

lonjakan 5, 6, 7, 8, 9 dan 10 pula memfokuskan kepada aspek-aspek seperti ekosistem 

pendidikan tinggi, kemampanan kewangan, pemantapan tadbir urus, inovasi, 

pencapaian global, pembelajaran secara atas talian dan transformasi penyampaian 

pendidikan tinggi. Di dalam kajian ini, lonjakan yang diberikan fokus ialah Lonjakan 4 

iaitu Graduan TVET Berkualiti. Lonjakan 4 ini dibangunkan kerana kesedaran KPM 

untuk meningkatkan enrolmen TVET menjelang 2025 dengan sasaran sebanyak 7.8% 

iaitu seramai 656,000 graduan TVET berbanding tahun 2012 iaitu seramai 248,000 

graduan sahaja. Jumlah ini perlu dipertingkatkan kerana jumlah tenaga mahir TVET 

pada masa kini didapati tidak mencukupi dalam 10 daripada 12 sektor Bidang Ekonomi 

Utama Negara (NKEA).  Seterusnya, berdasarkan statistik kajian yang dijalankan 

mendapati hanya 3% daripada jumlah enrolmen TVET setiap tahun di negara ini 

melibatkan pelajar berbangsa India sekali gus menunjukkan minat belia berbilang 

bangsa belum lagi mencapai jumlah yang disasarkan (Zuraidah, 2019).  

Menurut laporan sama, antara faktor perkara ini terjadi adalah kerana aliran 

TVET dianggap kurang menarik berbanding dengan aliran konvensional yang 

ditawarkan di universiti di negara ini. Oleh yang demikian, wujudnya persepsi negatif 

masyarakat terhadap bidang TVET yang akhirnya memberikan impak kepada enrolmen 

pelajar aliran ini. Dalam masa sama, menerusi empat strategi yang digariskan di dalam 

Lonjakan 4 ini, adalah menjadi persoalan kepada pengkaji adakah kesemua strategi ini 

bertepatan atau bersesuaian untuk meningkatkan enrolmen pelajar TVET menjelang 

2025 dan dalam masa sama menjayakan matlamat PPPM (PT) 2015-2025 iaitu untuk 

memartabatkan aliran TVET sama seperti aliran konvensional. Rajah 1.2 di bawah 

mengilustrasikan sepuluh lonjakan yang digariskan oleh KPM dalam PPPM (PT) 2015-

2025: 

Rajah 1.2. Sepuluh Lonjakan Pelan Pembangunan Pendidikan Malaysia Pengajian 
Tinggi PPPM (PT) 2015-2025 (KPM, 2015) 

Menyorot sejarah perkembangan TVET di Malaysia dimulakan dengan 

penubuhan dua institusi TVET awam pada tahun 1964 iaitu Institut Kemahiran Belia 

Negara (IKBN) Dusun Tua dan Institut Latihan Perindustrian (ILP) Kuala Lumpur. 

Namun begitu, TVET di negara ini hanya mula rancak dibangunkan pada tahun 1982 

apabila Tun Dr. Mahathir bin Mohamad yang ketika itu menjadi Perdana Menteri ke-4 

telah melaksanakan Dasar Pandang Ke Timur. Dasar ini merujuk kepada kaedah 

pembangunan di Jepun dan Korea yang mana dasar ini bertujuan dijadikan rujukan 

untuk meninggikan prestasi pengurusan dan pembangunan di negara ini (Muhammad 

Rizan, 2018). Selain itu, dasar ini juga diperkenalkan dengan matlamat untuk 

melahirkan masyarakat Malaysia yang mempunyai disiplin, nilai-nilai dan etika kerja 

yang positif seperti yang diamalkan dikedua-dua negara tersebut dalam usaha mencapai 

status negara maju berpendapatan tinggi.  

Selanjutnya, kerajaan telah menyasarkan pendapatan negara kasar meningkat 

kepada RM48,000 perkapita pada menjelang tahun 2020. Oleh itu, bagi merealisasikan 

hasrat tersebut, Perdana Menteri ke-6 iaitu Dato’ Seri Najib bin Tun Abdul Razak telah 

memperkenalkan Model Baharu Ekonomi (MBE) pada 2010 dengan mentransformasi 

ekonomi, sosial dan sistem pendidikan khususnya dalam bidang TVET. Transformasi 

TVET ini termasuklah merancakkan penubuhan Institut Latihan Kemahiran (ILK) bagi 

menampung jumlah belia Malaysia yang meningkat saban tahun selain bertujuan 

memenuhi keperluan tenaga mahir dalam sektor-sektor tertentu. Namun begitu, 

pendapatan negara kasar adalah sekitar RM42,900 perkapita pada masa ini yang 

menjadikan sasaran awal oleh pihak kerajaan tidak tercapai (MIDA, 2020). Manakala 

pendapatan purata bulanan isi rumah B40 hanyalah sekitar RM2,848 iaitu RM34,176 

setahun (Kajian Separuh Penggal RMK-11, 2018).   Oleh yang demikian, dapat dilihat 

peranan TVET semakin signifikan dan perlu diberi keutamaan sama seperti aliran 

pendidikan konvensional dalam usaha untuk mendukung ekonomi rakyat di negara ini. 

Selain itu, melalui Rancangan Malaysia Kesepuluh (RMK-10) yang telah selesai 

tempoh pelaksanaannya, pelbagai usaha telah dijalankan untuk mengarusperdana TVET 

di negara ini. Ini termasuklah memperbaiki persepsi orang ramai terhadap TVET dan 

memperluas akses kepada TVET yang berkualiti bagi memenuhi keperluan semasa 

industri. Hasil daripada rancangan ini, enrolmen lulusan Sijil Pelajaran Malaysia (SPM) 

meningkat sebanyak 36% berbanding 25% pada tahun 2010. Namun demikian, jumlah 

enrolmen tersebut masih rendah berbanding keperluan tenaga mahir yang meningkat 

saban tahun dan NKEA memerlukan sejumlah 3.3 juta pekerja dengan 1.3 juta 

daripadanya perlu mempunyai kelulusan TVET (Mohamad Sattar et al, 2015). Justeru 

penambahan institusi dan pemantapan kurikulum TVET perlu direalisasikan dengan 

kadar segera bagi meningkatkan enrolmen pelajar TVET sekali gus menghasilkan 

tenaga mahir yang diperlukan pelbagai sektor dan industri. 

Di Malaysia, terdapat dua kementerian utama yang menyedia dan mengawal 

selia TVET iaitu Kementerian Pendidikan dan Kementerian Sumber Manusia. Terkini 

pada Februari 2020, Kementerian Pendidikan telah dibahagikan kepada dua iaitu 

Kementerian Pendidikan Malaysia (KPM) dan Kementerian Pengajian Tinggi (KPT). 

Selain itu terdapat dua badan akreditasi TVET iaitu Jabatan Pembangunan Kemahiran 

(JPK) dan Malaysia Qualification Agency (MQA). JPK yang dahulunya dikenali 

sebagai Majlis Latihan Vokasional Kebangsaan (MLVK) telah dijenamakan kepada 

JPK setelah Akta Pembangunan Kemahiran Kebangsaan diperkenalkan pada 1 

September 2006. Antara matlamat penubuhan JPK ini ialah (i) menyelaras dan 

mengawal pelaksanaan latihan kemahiran bagi melahirkan pekerja-pekerja untuk 

keperluan pekerjaan dan pengiktirafan di peringkat nasional dan antarabangsa, dan (ii) 

menyelidik dan membangun standard kekompetenan pekerjaan dan kepakaran bagi 

meningkatkan kualiti sumber manusia mahir berterusan ke arah menyumbang kepada 

pertumbuhan ekonomi negara.  

Mengikut rekod pada tahun 2018, sebanyak 401 Institut Latihan Kemahiran 

Awam (ILKA) dan 820 Institut Latihan Kemahiran Swasta (ILKS) telah didaftarkan di 

bawah kawalan JPK. Oleh itu, melalui kementerian-kementerian dan badan-badan 

akreditasi ini, sewajarnya kualiti TVET yang ditawarkan lebih kompetitif dan seiring 

dengan keperluan industri. Perkara ini perlu direalisasikan melalui pelan atau dasar 

pendidikan TVET yang dinamik, strategik dan holistik. Berkaitan dengan pelan TVET 

negara, matlamat utama Lonjakan 4 dalam PPPM (PT) 2015-2025 ialah menyediakan 

pendidikan tinggi TVET yang signifikan dalam menawarkan pendidikan kemahiran 

yang berkualiti dalam usaha memenuhi kehendak industri. Ia juga bermatlamat untuk 

menambah peluang dalam kemajuan kerjaya graduan TVET. Lonjakan ini turut 

mensasarkan peningkatan enrolmen pelajar TVET melalui kerjasama industri yang 

merangkumi skop penawaran kerja dan penglibatan industri dalam pembangunan 

kurikulum TVET. Melalui strategi-strategi yang sedang dilaksanakan di dalam PPPM 

(PT) 2015-2025, Malaysia meletakkan matlamat untuk menjadi negara maju yang 

disegani dengan memiliki sumber manusia yang memiliki ilmu kemahiran yang relevan 

dengan kehendak industri semasa.  

Oleh yang demikian, pengeluaran sumber manusia yang berkemahiran ini 

direalisasikan melalui ILKA dan ILKS yang bertanggungjawab memastikan 

graduannya adalah berkualiti sekali gus memenuhi aspirasi Falsafah Pendidikan 

Kebangsaan (FPK). Menerusi Lonjakan 4 dalam PPPM (PT) 2015-2025, KPM telah 

menggariskan empat strategi untuk meningkatkan kualiti graduan TVET sekali gus 

meningkat enrolmen pelajar iaitu (i) Kurikulum berlandaskan industri, (ii) Struktur 

tadbir urus yang bersepadu dan terselaras, (iii) Penjajaran kelayakan penyedia TVET 

dan (iv) Penjenamaan semula TVET. Rajah 1.3  mengilustrasikan empat strategi dalam 

Lonjakan tersebut dan juga inisiatif bagi setiap strategi tersebut: 

Rajah 1.3. Strategi dan Inisiatif dalam Lonjakan Graduan TVET Berkualiti PPPM (PT) 
2015-2025 (KPM, 2015) 

Pelaksanaan Lonjakan 4 ini memerlukan fokus yang jelas dalam memastikan 

keberkesanan kepada strategi yang telah dirancang dalam menjayakan agenda 

melahirkan graduan TVET berkualiti.  Fokus ini perlulah berpaksikan kepada 

permasalahan sebenar TVET seperti yang dinyatakan dalam banyak kajian terdahulu 

demi memastikan strategi yang dirancang berhasil untuk melahirkan graduan TVET 

yang berintelek, berakhlak, berpotensi dan berperibadi luhur dari segi jasmani dan 

rohani (Yusmarwati et. al., 2017). Justeru  kajian mengenai strategi yang dirancang 

untuk dilaksanakan dalam Lonjakan 4 PPPM (PT) 2015-2025 wajar diperhalusi dalam 

pelbagai konteks seperti permasalahan TVET, pemilihan strategi, pemerhatian hasil 

strategi dan prestasi semasa TVET. Proses memperhalusi ini seterusnya akan memberi 

banyak kebaikan dan faedah kepada banyak pihak yang terlibat secara langsung dengan 

dunia TVET. Proses ini sudah semestinya memerlukan penglibatan kumpulan pengajar,  

pelajar, institusi TVET dan industri berkaitan. Justeru pelaksanaan Lonjakan 4 PPPM 

(PT) 2015-2025 ini boleh menjadi lebih sukses jika pengetahuan dan pendapat kesemua 

kumpulan ini diambil perhatian sewajarnya oleh pihak yang berwajib. 

1.3 Penyataan Masalah 

Sejak pengimplementasian PPPM (PT) 2015-2025 yang bermula pada tahun 2015, 

belum terdapat impak yang signifikan berkaitan peningkatan enrolmen pelajar TVET di 

Malaysia. Ini kerana enrolmen pelajar di dalam aliran TVET masih tidak dapat 

memenuhi keperluan pasaran memandangkan jumlah tenaga mahir TVET pada masa 

kini didapati tidak mencukupi dalam 10 daripada 12 sektor Bidang Ekonomi Utama 

Negara (NKEA).  Perkara ini juga dilihat menerusi laporan Organisation for Economic 

Co-operation and Development (OECD) pada 2013 yang mendapati enrolmen pelajar 

yang mengikuti aliran TVET di peringkat tinggi hanya 10% di Malaysia, berbanding 

purata 44% dalam kalangan negara OECD yang lain (Noorazman et. al., 2014). Oleh itu 

statistik di atas jelas menunjukkan terdapat permasalahan yang wujud di dalam bidang 

TVET kerana ia masih tidak dapat menarik minat golongan pelajar untuk mengikuti 

bidang ini walaupun promosi telah giat dijalankan. 

Selain itu, antara masalah TVET yang perlu diselesaikan dengan segera ialah 

berkaitan badan akreditasi TVET memandangkan masalah ini telah berlarutan sejak 

sekian lama. Ini kerana koordinasi yang bercelaru di kalangan pemegang taruh seperti 

kementerian yang menjalankan TVET dan badan akreditasi merupakan kunci kepada 

masalah TVET di Malaysia (Kee dan Kiong, 2016). Seterusnya  Ramlee (2017) 

menyatakan walaupun pelbagai inisiatif telah dijalankan kerajaan untuk 

memperkasakan TVET, persepsi negatif masyarakat masih berterusan dan dilihat belum 

berakhir. Oleh itu, strategi TVET yang mampan merupakan langkah signifikan dan 

perlu diberikan perhatian dalam usaha untuk menjadikan TVET sebagai pilihan utama 

pendidikan di negara ini. Ayob dan Esa (2017) menegaskan kejayaan strategi ini 

bergantung kepada beberapa faktor iaitu sokongan terhadap dasar TVET, perkongsian 

garis panduan dalam perancangan dan pelaksanaan strategi, pembangunan kapasiti, 

hubungan dan rakan strategik dalam TVET. Selain itu, pemantauan, penilaian dan kajian 

yang berterusan berkaitan strategi membangunkan kemampanan TVET perlu dijalankan 

bagi memastikan TVET dapat memenuhi objektif pelaksanaannya. Justeru 

mengenalpasti permasalahan dan isu utama TVET termasuklah mengenalpasti strategi 

yang relevan untuk diimplementasi merupakan langkah yang penting untuk menjayakan 

Lonjakan Meningkatkan Graduan TVET Berkualiti sekali gus dapat meningkatkan 

enrolmen pelajar TVET di negara ini. 

Selanjutnya, laporan oleh UNESCO pada 2019 telah mengenalpasti tiga isu yang 

menjadi cabaran kepada pelaksanaan TVET di Malaysia iaitu pertindihan program 

TVET yang ditawarkan oleh beberapa kementerian, persepsi pelajar dan ibu bapa yang 

menganggap TVET sebagai pilihan terakhir untuk melanjutkan pelajaran dan graduan 

TVET tidak menerima penggajian yang setaraf dengan kemahiran mereka. Sementara 

itu, kajian terdahulu yang dijalankan Affero dan Razali (2013) pula telah mengenalpasti  

tiga isu utama berkaitan TVET di Malaysia iaitu TVET sebagai pilihan terakhir, 

pertindihan penyedia TVET dan pelajar yang kurang berkualiti dari pelbagai segi 

kemahiran. Kajian tersebut telah menggunakan kaedah analisis dokumen dengan 

mengkaji beberapa laporan, analisis dan jurnal sebagai sumber pengumpulan data dan 

memfokuskan kepada isu TVET di peringkat pengajian tinggi sahaja. Namun begitu 

kajian tersebut tidak menyatakan atau mencadangkan sebarang inisiatif atau strategi 

yang boleh dilaksanakan untuk mengatasi masalah dan isu yang telah dikenalpasti.  

Pemilihan strategi dan solusi yang efektif juga merupakan faktor utama kejayaan 

sesebuah pelan pendidikan dan penyataan ini disokong oleh Norazilawati (2020) yang 

menyatakan bahawa rakyat Malaysia menuntut supaya pelaksanaan inisiatif dalam 

pelan atau dasar pendidikan oleh pihak kerajaan perlulah tekal, berkesan dan berjaya 

memenuhi hasrat semua pihak. Justeru kajian yang melibatkan pemegang taruh dan 

golongan pelaksana bagi tujuan pengumpulan data juga adalah penting untuk 

mengenalpasti isu dan masalah TVET dengan lebih mendalam serta mengenalpasti 

strategi yang boleh diimplementasi untuk menangani permasalahan yang disebutkan. 

Ini kerana strategi TVET yang digariskan di dalam pelan pendidikan semestinya 

bermatlamat untuk mengangkat martabat TVET dan meningkatkan penghasilan 

graduan TVET yang berkualiti. Laporan profil TVET yang dikeluarkan oleh UNESCO 

pada 2019 juga menyatakan Malaysia kini sedang melaksanakan beberapa pembaharuan 

kepada sistem TVET melalui penubuhan Jawatankuasa Pemantapan Pendidikan dan 

Latihan Teknikal dan Vokasional (JPTVET) yang memberikan tumpuan kepada isu 

seperti penjajaran kelayakan, artikulasi, pembiayaan, dan kebolehpasaran graduan. 

Dalam masa sama, pemerhatian berkaitan impak yang diterima melalui strategi 

TVET yang dirancang amatlah signifikan dalam melihatan keberkesanannya kepada 

golongan penerima manfaat dalam tempoh yang tertentu. Kee-Cheok Keong et. al., 

(2017) menegaskan penekanan yang diperlukan dalam aspek pemerhatian ini adalah 

untuk memastikan kecekapan dan ekuiti dalam peruntukan dana, serta pemantauan dan 

penilaian strategi TVET berdasarkan impak semasa. Kajian sama turut menyatakan 

sesuatu pelan pendidikan boleh dilaksanakan secara berkesan dengan membangunkan 

kerangka yang sistematik untuk proses pengawasan dan koordinasi kepada strategi yang 

dirancang. Oleh yang demikian, selain mengenalpasti permasalahan dan cadangan 

strategi TVET yang relevan, keberkesanan semasa sesebuah pelan pendidikan juga amat 

signifikan untuk dikenalpasti dalam usaha merangka strategi yang lebih efektif pada 

masa akan datang. 

Selain daripada aspek berkaitan permasalahan, pemilihan dan pemerhatian, 

aspek terkahir yang dilihat signifikan dalam sesebuah pelan pendidikan ialah 

pencapaian. Pencapaian yang dimaksudkan ialah sama ada segala pengetahuan, strategi, 

inisiatif, kaedah pelaksanaan dan bajet berkaitan dasar tersebut berjaya mencapai 

kepada objektif yang disasarkan atau tidak (Dunn, 1994 dalam Dunn, 2014). Dalam 

kajian yang dijalankan Ramlee (2017) mencadangkan tiga strategi kritikal yang boleh 

diimplementasi untuk mentransformasi TVET di Malaysia iaitu meningkatkan kualiti 

standard tenaga pengajar, mendapatkan pengiktirafan antarabangsa dan membangunkan 

piawaian transnasional untuk TVET yang berorientasikan perindustrian. Namun begitu 

strategi yang dicadangkan tersebut adalah tidak selari dengan permasalahan semasa 

TVET yang dinyatakan oleh banyak kajian dan laporan akademik lainnya.  

Dalam masa sama, strategi pendidikan juga tidak hanya bertindak sebagai alat 

menyelesaikan masalah tetapi ia juga bermatlamat untuk mencapai objektif pelan 

pendidikan. Mohd Asri dan Pe Symaco (2017) menyatakan bahawa matlamat negara 

untuk menjadi hab pendidikan antarabangsa memerlukan banyak maklum balas dasar 

daripada pelbagai pihak memandangkan kerajaan sudah melaburkan sumber daya yang 

besar untuk memastikan sistem pendidikan nasional yang kualitatif dan kompetitif. 

Sementara itu, Bush et. al .,(2019) pula mendapati isu jaringan maklum balas dalam 

pelaksanaan dasar di negara ini adalah lemah dan tertutup. Oleh itu, kedua-dua kajian 

di atas menyarankan agar pihak kementerian membina jaringan maklum balas yang 

lebih terbuka kepada golongan pelaksana untuk memberikan pandangan kepada 

penggubal dasar berkaitan aspek operasi dan pelaksanaan strategi pendidikan. Justeru 

kajian akademik yang dapat mengenalpasti strategi yang boleh diimplementasi untuk 

mencapai objektif lonjakan Graduan TVET Berkualiti menerusi persepektif pengajar, 

pentadbir institusi TVET serta wakil industri adalah signifikan untuk dijalankan. Ini 

sekali gus dapat memberikan perspektif baharu kepada penggubal dasar dalam 

membentuk strategi berkesan untuk mentransformasi dan memperkasa TVET di 

Malaysia dengan kaedah pelaksanaan dasar secara hibrid dan tidak hanya kepada 

kaedah berpusat. 

1.4 Objektif Kajian 

Objektif kajian ini adalah seperti yang berikut: 

i. Mengenalpasti masalah dan isu utama berkaitan TVET di Malaysia 

ii. Mengenalpasti cadangan strategi yang boleh dipilih untuk menyelesaikan 

masalah dan isu utama TVET di Malaysia. 

iii. Mengenalpasti pemerhatian berkaitan bajet dan kesan strategi meningkatkan 

graduan TVET berkualiti TVET di Malaysia. 

iv. Mengenalpasti strategi yang boleh diimplementasi untuk mencapai objektif  

lonjakan graduan TVET berkualiti di Malaysia. 

1.5 Soalan Kajian 

Soalan kajian adalah seperti berikut: 

i. Apakah permasalahan dan isu utama TVET di Malaysia? 

ii. Apakah cadangan strategi yang boleh dipilih untuk menyelesaikan masalah dan 

isu utama TVET di Malaysia?  

iii. Bagaimanakah pemerhatian hasil dan impak daripada strategi lonjakan graduan 

TVET berkualiti TVET di Malaysia? 

iv. Apakah strategi yang boleh diimplementasi untuk mencapai objektif  lonjakan 

graduan TVET berkualiti di Malaysia?  

1.6 Kerangka Teori 

Teori Hibrid dalam pelaksanaan dasar yang mula diperkenalkan pada 1978 serta 

revolusi dalam teori tersebut menjadi rujukan utama dalam kajian ini. Selain itu terdapat 

dua model utama yang digunakan dalam kajian ini yang mana ia dibahagikan kepada 

dua fasa iaitu proses menganalisis dasar dengan menggunakan Model Dasar Analisis 

Retrospektif dan proses penilaian strategi dengan menggunakan Grid Eliminate-

Reduce-Raise-Create (ERRC). Kajian ini cuba mengaplikasikan Teori Hibrid dalam 

pelaksanaan sesebuah dasar atau dasar awam iaitu PPPM (PT) 2015-2025 dengan 

mengharmonikan pelan strategi yang sedang dilaksanakan pihak Kementerian (top-

down) bersama-sama dengan pendapat dan idea oleh kumpulan peserta kajian (bottom-

up). 

Teori ini diguna pakai kerana pendekatan yang diringkaskan melalui Teori 

Hibrid membawa dua inovasi penting kepada teori pelaksanaan dasar. Pertama, 

pendekatan dalam teori ini cuba mengatasi kelemahan konseptual perdebatan di antara 

golongan top-down dan bottom-up. Ini dilakukan dengan meninggalkan aspek normatif 

kontroversi kerana teori ini menumpukan perhatian kepada hujah-hujah empirikal 

mengenai konseptualisasi yang betul dalam proses pelaksanaan dan pragmatik dengan 

menggabungkan informasi oleh kedua-dua pihak ke dalam satu analisis dasar yang 

seterusnya menambah baik kepada pelaksanaan dasar sedia ada dan mampu mereka 

bentuk dasar yang lebih efektif dan holistik pada masa akan datang.  

Keduanya pula, beberapa ahli Teori Hibrid menyatakan bahwa persefahaman 

dan persetujuan kedua-dua pihak merupakan faktor penting yang perlu diberikan 

perhatian dan tindakan. Sabatier (1986) dan Vedung (1997) menimbulkan kesedaran 

bahawa pelaksanaan dasar tidak boleh dianalisis tanpa melihat proses penggubalan 

dasar yang sebenar di mana Sabatier menegaskan keperluan untuk melihat proses 

pelaksanaan dasar atau sebarang penggubalan dalam dasar tersebut sepatutnya tidak 

dilakukan secara berasingan. Sebaliknya, rangka kerja dalam pelaksanaan sesebuah 

dasar perlu mengambil kira faktor luar seperti perkembangan ekonomi luar atau 

pengaruh dari bidang dasar lain termasuklah pendapat daripada golongan pelaksana. 

Dalam kajian ini, fasa proses analisis lonjakan Graduan TVET Berkualiti akan 

merujuk dan menggunakan model The Process of Policy Analysis yang diperkenalkan 

oleh William N. Dunn pada tahun 1994. Model ini dipilih kerana ia bersesuaian dan 

menepati keperluan objektif kajian. Manakala dalam fasa penilaian strategi dasar, model 

yang digunakan adalah Grid ERRC yang telah dibangunkan oleh W.Chan Kim dan 

Renee Mauborgne pada tahun 2004. Bagi proses menganalisis sesebuah dasar, terdapat 

lima komponen dalam The Process of Policy Analysis (Dunn, 1994 dalam Dunn, 2014) 

iaitu permasalahan dasar (policy problems), jangkaan hasil (expected outcomes), 

pemilihan dasar (preferred policies), pemerhatian hasil (observed outcomes) dan 

pencapaian dasar (policy performance). Rajah 1.4 di bawah menunjukkan model The 

Process of Policy Analysis yang memaparkan proses keseluruhan untuk menganalisis 

sesuatu dasar yang bermula daripada permasalahan dasar sehingga ke proses menilai 

pencapaian dasar. Kelima-lima proses ini berada di dalam petak empat segi, manakala 

item-item di dalam bentuk bujur (oval) pula merupakan kaedah analitik-dasar (policy-

analytic method). Kesemua kaedah ini akan dijelaskan dengan lebih terperinci dalam 

bab seterusnya iaitu soroton literatur. 

 

Rajah 1.4. Model The Process of Policy Analysis (Dunn, 1994 dalam Dunn, 2014) 

Terdapat dua kaedah bagi menganalisis dasar menggunakan model The Process 

of Policy Analysis (Dunn, 1994 dalam Dunn, 2014) iaitu secara prospektif dan 

retrospektif. Analisis dasar prospektif (ex ante) melibatkan penyaluran dan transformasi 

maklumat sebelum tindakan dasar diambil. Manakala analisis dasar retrospektif (ex 

post) adalah strategi yang melibatkan penyaluran dan transformasi maklumat selepas 

dasar dilaksanakan. Rajah 1.5 di bawah mengilustrasikan bagaimana model The Process 

of Policy Analysis dibahagikan kepada dua, iaitu di sebelah kanan ialah strategi 

prospektif dan di sebelah kiri pula ada strategi retrospektif. Dalam kajian ini, 

memandangkan PPPM (PT) 2015-2025 masih dalam proses pelaksanaan, maka strategi 

yang digunakan untuk menganalisisnya ialah strategi retrospektif (ex post). 

 

Rajah 1.5.  Strategi Menganalisis dalam Model The Process of Policy Analysis (Dunn, 
1994 dalam Dunn, 2014) 

Dalam fasa penilaian strategi meningkatkan Graduan TVET Berkualiti dalam 

PPPM (PT) 2015-2025 pula, kajian ini akan menggunakan Grid ERRC yang telah 

dibangunkan oleh W.C. Kim dan Mauborgne, R. Pada tahun 2004 iaitu eliminate 

(singkir), reduce (kurang), raise (tingkat) dan create (cipta). Grid ERRC ini merupakan 

salah satu instrumen yang digunakan dalam The Blue Ocean Strategy and Shift 

(NBOSS) di mana grid ini adalah matriks ringkas yang mendorong agensi atau 

organisasi untuk memberi tumpuan serentak dengan objektif menghapuskan dan 

mengurangkan, serta meningkatkan dan mencipta strategi-strategi yang lebih efektif. 

Secara keseluruhannya Kerangka Teori yang akan dirujuk dalam kajian ini boleh dilihat 

melalui Rajah 1.6 di bawah:  

 

Rajah 1.6. Kerangka Teori Kajian 

1.7 Kerangka Konseptual 

Kajian ini akan mengkhususkan untuk menganalis Lonjakan 4 dalam PPPM (PT) 2015-

2025 iaitu strategi berkaitan meningkatkan Graduan TVET Berkualiti dengan 

menganalisis dokumen berkaitan seperti PPPM (PT) 2015-2025 berserta Ringkasan 

Eksekutif pelan berkenaan. Dokumen lain yang dianalisis ialah Kertas Isu Dasar, Kertas 

Strategi Rancangan Malaysia Kesebelas (RMK-11) dan dokumen relevan yang lain 

seperti laporan daripada UNESCO. Seterusnya kajian ini mengumpulkan maklumat, 

pandangan, pendapat dan perkongsian pengalaman daripada pengajar/pensyarah, wakil 

industri dan pentadbir ILKA/ILKS melalui proses temu bual yang dijalankan secara 

individu. Kajian seterusnya memproses maklumat tersebut dan seterusnya dianalisis 

mengikut aspek dasar dengan kaedah retrospektif. Setelah pengetahuan dibangunkan, 

barulah penilaian dasar dilakukan dengan menggunakan grid ERRC bagi mengenalpasti 

kekuatan dan kelemahan dalam strategi Lonjakan tersebut. Kerangka konseptual kajian 

ini dapat dilihat seperti di dalam rajah di bawah: 

 

Rajah 1.7. Kerangka Konseptual Kajian 

1.8 Kepentingan Kajian 

Kajian ini adalah signifikan kepada pelaksanaan Lonjakan 4 PPPM (PT) 2015-2025 

yang berhasrat merealisasikan agenda menghasilkan modal insan yang berpengetahuan, 

berkemahiran dan memiliki sikap positif untuk terus maju dalam ekonomi global. 

Pembangunan modal insan ini akan terus menjadi keutamaan untuk memperkasa tenaga 

kerja dalam menyokong pertumbuhan ekonomi yang memberikan tumpuan kepada 

empat skop iaitu (i) menambah baik kecekapan pasaran sumber manusia untuk 

meningkatkan pertumbuhan ekonomi, (ii) mentransformasi TVET untuk memenuhi 

permintaan industri, (iii) memperkukuh pembelajaran sepanjang hayat untuk 

peningkatan kemahiran dan (iv) menambah baik kualiti sistem pendidikan bagi 

peningkatan keberhasilan pelajar dan kecemerlangan institusi. Oleh itu, bagi 

menyokong kepada empat skop yang disasarkan dapatan kajian ini diyakini dapat 

memberikan maklumat dan faedah kepada pelbagai pihak seperti KPM/KPT, penggubal 

dasar, institusi kemahiran, golongan pengajar dan pelajar serta pihak industri. 

Selain itu, antara kepentingan lain dalam kajian ini ialah, dapatan kajiannya 

boleh membantu pihak institusi kemahiran menjalankan program meningkatkan 

kesedaran kepada golongan pelajar untuk menyambung pengajian ke institusi TVET 

yang berkaitan dengan kemahiran mereka. Selain itu, dapatan kajian ini dapat 

membantu pihak-pihak yang terlibat untuk menambah baik kualiti pengajaran dan 

pembelajaran yang dapat menarik minat dan perhatian bakal pelajar. Ini sekali gus dapat 

meningkatkan enrolmen graduan TVET jika kaedah penyampaian dalam bidang ini 

dilihat lebih menarik dan berkesan. 

Dapatan kajian ini juga berupaya membantu KPM dan KPT mendalami 

pandangan, pendapat dan perkongsian pengalaman golongan pelaksana iaitu pengajar 

TVET berkaitan keberkesanan strategi Lonjakan 4 PPPM (PT) 2015-2025. Kajian ini 

juga akan membekalkan maklumat berkaitan tahap pengetahuan dan pendapat pengajar 

TVET untuk membolehkan pihak KPM/KPT dapat mengeksploitasikan kekuatan dan 

pengalaman yang dikongsikan pengajar TVET agar dapat membantu kejayaan PPPM 

(PT) 2015-2025 yang seterusnya dapat memberi faedah kepada bidang TVET. Selain 

itu, kajian ini juga mampu meningkatkan keberkesanan Lonjakan 4 PPPM (PT) 2015-

2025 dalam mewujudkan satu data mekanisme berkaitan pengetahuan, persepsi dan 

pendapat pengajar TVET dan wakil industri yang strategik dan menyeluruh 

memandangkan tiada kajian yang dilaksanakan sebelum ini.  

Tambahan pula, memandangkan tempoh pelaksanaan pelan di fasa ketiga masih 

berbaki lima tahun (2021-2025), KPM/KPT boleh mengaplikasikan beberapa cadangan 

pengajar, pelajar/alumni, ILKA/ILKS dan wakil industri yang dirasakan releven untuk 

meningkatkan kualiti TVET di negara ini dalam masa terdekat ini. Selain itu, dapatan 

kajian ini juga boleh mengumpul maklumat asas berkaitan untuk pelaksanaan fasa 

ketiga dalam pelan ini agar lebih fokus dan menjurus kepada permasalahan sebenar 

TVET. Ia seterusnya boleh menghasilkan satu pelan pendidikan yang bersifat lebih 

terbuka dengan mengambil kira pandangan golongan yang terlibat dengan TVET sekali 

gus boleh memberikan hasil yang lebih berkesan dalam pelaksanaan Lonjakan 4 PPPM 

(PT) 2015-2025. 

Bagi pihak industri, dapatan ini dapat menyedarkan mereka akan kepentingan 

penglibatan industri dalam memperkukuh bidang TVET. Mereka boleh memanfaatkan 

dapatan kajian ini dengan menyertai pihak penggubal dasar dalam memastikan 

kehendak mereka dalam aspek kualiti graduan TVET dapat dipenuhi. Mereka juga boleh 

menyumbang maklumat yang diperlukan oleh pihak yang membangunkan kurikulum 

TVET dengan berkongsi teknologi dan pengetahuan sekali gus dapat membantu 

melahirkan graduan TVET yang mempunyai kebolehkerjaan dengan industri. Ini juga 

menjadikan proses mencari pekerja industri lebih mudah dengan jalinan erat institusi-

industri (atau industri-akademia) selain mengurangkan kebergantungan kepada buruh 

asing yang berkemahiran rendah. Selain itu, industri juga dapat menyelaraskan 

penggajian dengan lebih baik kerana graduan TVET yang terhasil daripada jalinan 

institusi-industri ini tadi sudah semestinya mempunyai kemahiran yang diperlukan 

mereka. 

1.9 Batasan Kajian 

Terdapat beberapa batasan atau limitasi dalam kajian ini. Pertamanya ialah peserta 

kajian ini hanya terdiri daripada tiga kumpulan iaitu tenaga pengajar atau pensyarah, 

wakil industri dan  pentadbir institusi TVET di seluruh negara. Tenaga pengajar atau 

pensyarah yang menjadi peserta kajian merupakan kumpulan pengajar yang berkhidmat 

di pelbagai ILKA dan ILKS. Manakala peserta kajian lain yang terlibat ialah wakil 

industri yang dilantik menjadi Pegawai Penilai Luaran (PPL) bagi menyemak 

kompetensi pelajar-pelajar kemahiran ketika proses penilaian untuk tamat pengajian 

dijalankan. Wakil industri ini juga terhad kepada beberapa industri yang dipilih 

antaranya hospitaliti, automotif, penyamanan udara, estetik (kecantikan) dan teknologi 

fesyen. Peserta kajian kajian ini turut melibatkan beberapa pengarah atau pendaftar di 

beberapa ILKA dan ILKS yang dipilih secara rawak.  

Keduanya, kajian ini tidak digeneralisasikan kepada kesemua sepuluh Lonjakan 

yang dinyatakan di dalam PPPM (PT) 2015-2025 kerana memfokuskan kepada 

Lonjakan 4 sahaja. Ketiga, hasil kajian ini bergantung kepada kejujuran dan keikhlasan 

peserta kajian ketika menjawab soalan temu bual yang dijalankan. Oleh itu, masih 

wujud beberapa batasan kajian khususnya melibatkan peserta kajian yang terlibat, 

lonjakan atau strategi yang dikaji dan kejujuran respon yang diberikan oleh peserta 

kajian. Namun demikian, kajian ini boleh dijadikan sebagai rujukan tambahan kepada 

KPM dan KPT khususnya penggubal dasar dalam mengenal pasti pengetahuan dan 

pendapat pengajar, wakil industri dan pentadbir institusi TVET berkaitan PPPM (PT) 

2015-2025 sekali gus dapat membuat perancangan komperehensif dalam 

memperkasakan lagi aliran TVET di negara ini. 

1.10 Definisi Operasi 

Pelan Pembangunan Pendidikan Malaysia Pengajian Tinggi PPPM (PT) 2015-

2015 – PPPM (PT) 2015-2025 merupakan pelan pendidikan yang dibangunkan oleh 

KPM sejak tahun 2013. Ia mula dilaksanakan pada 2015 dan dijangka akan selesai pada 

tahun 2025. Dalam kajian ini, PPPM (PT) 2015-2025 merujuk kepada Lonjakan 4 iaitu 

Graduan TVET Berkualiti yang akan dianalisis menggunakan Model The Process of 

Policy Analysis (Dunn, 1994). 

Lonjakan 4 PPPM (PT) 2015-2025 – Lonjakan 4 ini membincangkan berkaitan 

kepentingan, matlamat dan kedah-kaedah yang akan dijalankan untuk merealisasikan 

aspirasi Graduan TVET Berkualiti. Di dalam kajian ini, Lonjakan 4 ini akan dianalisis 

daripada perspektif tenaga pengajar, wakil industri dan pentadbir institusi TVET 

berkaitan pandangan, pendapat dan perkongsian pengalaman mereka berkaitan lonjakan 

ini dan seterusnya menghubungkaitkan dengan teori dan model yang digunakan. 

Graduan TVET Berkualiti – KPM telah menetapkan impak transformasi yang 

menjadi tiga indikator kepada lonjakan Graduan TVET Berkualiti iaitu; (i) graduan 

yang berakhlak dan berilmu, (ii) graduan yang bersiap siaga untuk menceburi pasaran 

kerja dan (iii) graduan yang bersedia menghadapi cabaran abad ke-21. 

Technical and Vocational Education Training (TVET) – Menurut Evans (1971), 

Pendidikan dan Latihan Teknikal dan Vokasional (TVET) merupakan pendidikan yang 

bertujuan untuk memenuhi keperluan tenaga kerja, meningkatkan pilihan individu dan 

sebagai daya motivasi kepada pelbagai jenis pendidikan. Manakala, TVET di dalam 

kajian ini adalah sistem pendidikan teknikal dan vokasional yang dijalankan di institusi 

kemahiran dan institusi pengajian tinggi di Malaysia. 

Permasalahan TVET – Dalam kajian ini, permasalahan TVET merujuk kepada skop 

dan keberutamaan isu dan cabaran TVET di Malaysia. 

Pemilihan Strategi – Dalam kajian ini, pemilihan strategi merujuk kepada proses 

pemilihan strategi yang relevan dan tepat untuk meningkatkan graduan TVET 

berkualiti. 

Pemerhatian Hasil Strategi – Pemerhatian terhadap Pelaksanaan Strategi dalam kajian 

ini merujuk kepada peruntukan yang disalurkan, kecekapan tempoh pelaksanaan dan 

manfaat yang diperolehi daripada pelaksanaan strategi yang dirancang untuk 

meningkatkan graduan TVET berkualiti. 

Pencapaian Strategi – Pencapaian strategi merujuk kepada segala pengetahuan, 

strategi, inisiatif, kaedah pelaksanaan dan bajet berkaitan dasar tersebut yang berjaya 

mencapai kepada objektif  yang disasarkan atau tidak. Ia juga merujuk kepada 

peningkatan dan penambahbaikan yang boleh dilakukan dalam strategi yang dirancang 

termasuk memansuhkan strategi yang tidak relevan dan tidak efektif dalam 

meningkatkan graduan TVET berkualiti. 

Grid ERRC (Eliminate, Reduce, Raise and Create) – Grid ERRC yang digunakan 

dalam kajian ini merujuk kepada penilaian strategi dalam Lonjakan 4 PPPM (PT) 2015-

2025 iaitu dengan menekankan strategi atau faktor manakah yang perlu dimansuhkan 

sekiranya perlu, faktor yang perlu dikurangkan, ditingkatkan serta mencipta strategi 

baharu bagi menjayakan matlamat dan objektif dalam lonjakan tersebut. 

Institut Latihan Kemahiran (ILK) – ILK boleh dikategorikan kepada dua iaitu awam 

dan swasta. Institut Latihan Kemahiran Awam (ILKA)  yang tergolong dalam kumpulan 

ini ialah Politeknik, Institut Latihan Perindustrian (ILP), Institut Kemahiran Belia 

Negara (IKBN), Kolej Komuniti, Institut Latihan Jabatan Tenaga Manusia (ILJTM), 

Kolej Kemahiran Mara (KKM), Pusat Latihan Pengajar dan Kemahiran Lanjutan 

(CIAST) dan beberapa institusi lain lagi. Institusi-institusi ini menawarkan pengajian 

kedua-dua akreditasi di bawah MQA dan JPK dari peringkat sijil hingga ke peringkat 

ijazah sarjana muda. Institut Latihan Kemahiran Swasta (ILKS) pula merujuk kepada 

institusi kemahiran swasta di bawah penyeliaan JPK yang menawarkan persijilan Sijil 

Kemahiran Malaysia (SKM), Diploma Kemahiran Malaysia (DKM) dan Diploma 

Lanjutan Kemahiran Malaysia (DLKM). Dalam kajian ini, ILKS akan dipilih secara 

rawak. 

1.11 Rumusan Bab 

Dalam bahagian ini, kronologi pembentukan PPPM (PT) 2015-2025 telah dijelaskan 

dan kesemua sepuluh lonjakan telah dibincangkan secara ringkas. Selain itu, lonjakan 

yang menjadi fokus kajian ini iaitu Lonjakan 4 iaitu Graduan TVET Berkualiti turut 

dibincangkan secara umum dalam bahagian ini. Masalah pembentukan, pelaksanaan 

termasuklah pemantauan PPPM berdasarkan kajian lalu turut dinyatakan dalam 

bahagian ini. Objektif kajian iaitu untuk menganalisis PPPM (PT) 2015-2025 telah 

dinyatakan berserta kaedah yang digunapakai. Dalam menjalankan kajian ini, beberapa 

teori dan model turut dijadikan rujukan utama dan dibincangkan dalam kerangka teori. 

Secara keseluruhannya, bahagian ini membincangkan latar belakang kajian, penyataan 

masalah, objektif dan soalan kajian, batasan kajian, kerangka teori kajian, kerangka 

konseptual kajian dan definisi operasi . 




